
মোক এৰি জগতে নো কিবা কথা কয়,

অনাদি পুৰাণ মোৰ আজিলৈকে ৰয়৷

ময়ে পতা ৰাজ্যখন ভাঙি আকৌ ময়ে,

ডাঙৰ ৰাজ্যৰ সৃষ্টি পাতো নতুনকৈয়ে৷

ময়ে দুষ্ট দমিবলৈ সন্ত সাধু হওঁ,

ময়ে দুষ্টৰ উদ্ভণ্ডালি ঘূৰি পাতি থওঁ৷

মোৰ ডাৱৰতে মই ৰহণ বাকি দিওঁ,

ময়ে বতাহজাটি হৈ উৰুৱাই নিওঁ,

পখিলা ময়েই হওঁ, ফেচু হৈ খেদোঁ,

মোৰ ধেমালিৰ অন্ত ময়ে হ’ব নিদোঁ৷

মোৰ হিয়াখনি মই মোকেই বিলাওঁ,

প্ৰেম বেহানিৰে ভৰি নাও বাই যাওঁ৷

মোৰেই প্ৰতিমাটীক কন্যা বুলি মাতোঁ,

ময়ে মোত বিয়া সোমাই ময়ে ঘৰ পাতো৷

ময়ে পুত্ৰৰূপী ল’ৰা মৰমতে মৰোঁ,

বিচাৰি সম্পদ আনি, অলঙ্কাৰ আৰোঁ৷

প্ৰেমৰ বাতৰি কৈ ঘৰে ঘৰে ফুৰোঁ,

মনত কথাটি ৰাখি কপটতা কৰোঁ৷

ঘৰতে কন্দল লগাই কত টোপ যাচোঁ,

বীজৰ পতান মই নাৰদ হৈ বাছোঁ৷

জগতৰে মোৰে দেখোঁ সম্বন্ধ অটুট,

চকু মুদিয়েই মাথোঁ অন্ধ অদভুত॥

দিব্য দৃষ্টিৰে চোৱাঁহে জগৎখন

